Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Tynnu rhaff – Rhufeiniaid 8:31

31 Felly, beth mae hyn yn ei olygu? Os ydy Duw ar ein hochr ni, does dim ots pwy sy’n ein herbyn ni! 32 Wnaeth Duw ddim hyd yn oed arbed ei Fab ei hun! Rhoddodd e yn aberth i farw yn ein lle ni i gyd. Felly oes yna unrhyw beth dydy e ddim yn fodlon ei roi i ni?

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu rhaff ar gyfer ‘Tug of War’.

.....

(Clic ar y ppt i weld llun o gystadleuaeth tynnu rhaff)

Rydyn ni am gael ymarfer corff heddiw – tynnu rhaff neu ‘Tug of War’. 

Pwy sy’n gwybod be ydy ‘Tug of War’? (Esboniwch)

Dw i am ddewis dau gapten, a caiff y capteiniaid ddewis pwy fydd ar eu hochr nhw. 

(Trefnwch fel dych chi’n gweld yn dda a gwnewch yn siŵr fod yna dynnu rhaff yn digwydd – y gorau o 3? Addaswch yr esboniad isod i ffitio i mewn hefo canlyniad eich cystadleuaeth tynnu rhaff).

Gwych! Dwylo i fyny bawb oedd ar ochr (y capten). Dwylo i fyny bawb oedd ar ochr (y capten arall). 

Be sy’n gwneud tîm tynnu rhaff da (cydweithio, penderfyniad, cryfder). Petaen ni’n gorfod cael tîm tynnu rhaff i gystadlu yn erbyn tîm rygbi Cymru beth fydden digwydd i ni? Oes yna rywun yn meddwl y bydden ni’n ennill? 

Pam dych chi’n meddwl y byddai tîm rygbi Cymru yn ein curo ni (dynion mawr, ffit, cryf, athletwyr proffesiynol. Ein tîm ni yn gymysgedd o bobl/phlant, yn gymysgedd o oedran, yn gymysg o ran lefel ffitrwydd).

(Cliciwch ar y ppt i weld y teitl a’r adnod).

Petai Duw yn cael tîm tynnu rhaff ydych chi’n gwybod pwy fyddai o’n dewis i fod ar y tîm? Byddai pob un person o dîm Duw yn credu yn Iesu Grist. Credu yn Iesu Grist ydy’r unig ffordd i nabod Duw yn iawn, a chredu yn Iesu Grist ydy’r unig ffordd i gael Duw ar eich hochr chi.

Byddai cymysgedd rhyfedd o bobl yn nhîm Duw oherwydd mae yna bob math o bobl, o bob math o wledydd, o wahanol ieithoedd a lliw croen yn credu yn Iesu. Ond, tîm Duw fyddai’n ennill bob tro, ac mi wna i ddweud pam wrthych chi: Os ydy Duw ar ein hochr ni, does dim ots pwy sy’n ein herbyn ni!

Mae Duw ar ochr bob un sy’n credu yn Iesu. Mae ein Duw ni yn Dduw byw; yn Dduw nerthol a chryf. Mae’n Duw ni yn gallu tawelu stormydd a dod a phobl sydd wedi marw yn ôl yn fyw. 

Cofiwch, Os ydy Duw ar ein hochr ni, does dim ots pwy sy’n ein herbyn ni!

Gweddi

Ein Tad, Os wyt ti ar ein hochr ni, does dim ots pwy sy’n ein herbyn ni! Wnest ti ddim hyd yn oed arbed dy Fab dy hun! Fe roist ti Iesu yn aberth, i farw yn ein lle ni i gyd. Rydyn ni eisiau bod ar dy dîm di O Dduw – helpa ni i gredu yn Iesu Grist a’i garu drwy ein bywyd. Amen

